
   Утать хăватлă халăх — çĕлĕк хыв!

Çĕнтерĕве чыслать Тăван çĕршыв.

Кĕрлет янравлă марш Çӳл тӳпене çити, —

Сулмаклăн илтĕнет салтак утти.



Утаççĕ паттăрсем — ветерансем,

Куççуль те савăнăç тутаннă аттесем,

Çут тĕнчене вутран хăтарнисем,

Пире телейлĕ пурнăç панисем —

Ветерансем.



Савса хĕвеллĕ тăнăç пурнăçа

Эсир васканă çулăмлă вăрçа.

Шăраннă пуль вутра

Е путнă пуль шывра —

Эсир çĕнтернĕ çав çапăçура!



Утаççĕ паттăрсем — ветерансем,

Ылханнă тăшмана çапса аркатнисем,

Çут тĕнчене вутран хăтарнисем,

Пире телейлĕ пурнăç панисем —

Ветерансем.



Текех хăмсарас çук тăшман пире

Йӳç тĕтĕмпе хупласшăн çут ире.

Ав, курăр, хуралта

Тăрать маттур салтак —

Çĕршывăма вăл кĕртмĕ çич юта.



Ĕненĕр, паттăрсем — ветерансем,

Пире телейлĕ савăк пурнăç панисем, —

Çĕршыв хуралĕнчи хальхи яшсем.

Сире нихçан та манас çук вĕсем,

Ветерансем.

  